RELACION

I PROJEKTLIGJIT 
PËR DISA SHTESA DHE NDRYSHIME NË LIGJIN NR. 155/2020, DATË 17.12.2020 “PËR NDRYSHIMET KLIMATIKE”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ndryshimet klimatike janë një kërcënim domethënës për Shqipërinë që mund të ndikojë negativisht në sigurinë kombëtare dhe zhvillimin e vendit. Sipas dokumentit Strategjik dhe planeve kombëtare për zbutjen e gazeve me efekt serrë dhe për përshtatjen ndaj ndryshimeve klimatike
 (“Strategjia kombëtare për ndryshimet klimatike”) Shqipëria do të ndikohet nga ndryshimet klimatike duke u përballur me fenomene si “temperatura të rritura, pakësim të precipitimeve dhe reduktim të burimeve ujore dhe tokës së punueshme”. 

Për parandalimin e efekteve negative që sjellin ndryshimet klimatike është i nevojshëm hartimi i politikave dhe legjislacionit që mundëson marrjen e masave të zbutjes dhe përshtatjes ndaj ndryshimeve klimatike. Gjithashtu në kuadër të procesit të integrimit të Shqipërisë në Bashkimin Evropian legjislacioni shqiptar duhet të thellojë procesin e përafrimit me legjislacionin e BE-së në fushën e ndryshimeve klimatike. 
Për qëllimet e mësipërme është hartuar ky projektligj që ndryshon Ligjin nr. 155/2020, datë 17.12.2020 “Për ndryshimet klimatike”. Objektivat kryesore të ndryshimeve të ligjit Nr. 155/2020 “Për ndryshimet klimatike” janë: 

· Përforcimi i sistemit ekzistues të monitorimit dhe raportimit të gazeve me efekt serrë (GES) në Republikën e Shqipërisë; 
· Përcaktimi i detyrimeve për ngritjen e sistemit të monitorimit, verifikimit dhe akreditimit të shkarkimeve GES në Republikën e Shqipërisë; 
· Thellimi i përafrimit të legjislacionit shqiptar me standardet e legjislacionit të BE-së dhe përkatësisht me sistemin e monitorimit, raportimit, verifikimit dhe akreditimit (MRVA) të rregulluar nga Direktiva 2003/87/KE e Parlamentit evropian dhe e Këshillit, datë 13 tetor 2003 “Për krijimin e një sistemi për tregtimin e kuotave të shkarkimit të gazeve me efekt serrë brenda BE-së” 
 dhe akteve zbatuese
; 
· Garantimin në periudhën afat shkurtër të zbatueshmërisë së sistemit të monitorimit, raportimit, verifikimit dhe akreditimit të shkarkimeve GES në Republikën e Shqipërisë duke rritur transparencën dhe përgjegjshmërinë në veprimtaritë me ndikime klimatike.  
· Përditësimi dhe rregullimi i disa aspekteve të tjera të ligjit që janë pikasur si të nevojshme gjatë zbatimit të ligjit.  
II. VLERËSIMI I PROJEKTAKTIT NË RAPORT ME PROGRAMIN POLITIK TË KESHILLIT TË MINISTRAVE, ME PROGRAMIN ANALITIK TE AKTEVE DHE DOKUMENTE TË TJERA POLITIKE

Kapitulli i mjedisit është një nga kapitujt e rëndësishëm në kuadër të procesit të integrimit, detyrimet e të cilit përcaktohen në nenin 70/3 të Marrëveshjes së Stabilizim-Asociimit
, që përcakton domosdoshmërinë e përafrimit të legjislacionit vendas me “acquis communautaire”. Për shkak të rëndësisë që ka mbrojtja e mjedisit, MSA-ja përmban një nen të posaçëm për mjedisin, nenin 108, ku përcaktohet bashkëpunimi në luftën kundër degradimit mjedisor me qëllim promovimin e qëndrueshmërisë mjedisore, nëpërmjet përafrimit me Acquis e BE-së në fushën e mjedisit. 
Në kapitullin e mjedisit një nga fushat kryesore është ajo e ndryshimeve klimatike. Siç është theksuar në progres raportin e vitit 2024 për Shqipërinë nga Komisioni i BE-së “Shqipëria duhet të zbatojë plotësisht paketën e MRVA-së brenda Dhjetorit 2025, për të mundësuar vendosjen e çmimit të karbonit dhe për t’u harmonizuar me sistemin e tregëtimit të shkarkimeve të BE-së (EU ETS)”.
 
Angazhimi për harmonizimin e Shqipërisë me sistemin MRVA të BE-së është marrë nga shteti shqiptar edhe në kuadër të Facilitetit për Reforma dhe Rritje për Ballkanin Perëndimor, një instrument i ri i BE-së
 i miratuar si mbështetje për Paketën e Zgjerimit 2023. Kështu është miratuar Agjenda Kombëtare e Reformave 2024-2027
 e cila ndër të tjera parashikon: 

“Zbatimi i MRVA-së (Monitorimi, Raportimi, Verifikimi dhe Akreditimi) duke miratuar ndryshime ligjore dhe akte nënligjore për tu përafruar plotësisht me Acquis të Bashkimit Evropian për MRVA-në dhe duke përgatitur institucionet dhe tregun për të zbatuar Monitorimin, Raportimin, Verifikimin dhe Akreditimin (MRVA) (dhjetor 2025).”

Si rrjedhojë projektligji për “Për disa shtesa dhe ndryshime në Ligjin nr. 155/2020, datë 17.12.2020 “Për ndryshimet klimatike” është në linjë me angazhimet e marra nga qeveria shqiptare në kuadër të integrimit evropian dhe përkatësisht në përputhje të plotë me Agjendën Kombëtare të Reformave 2024-2027. 
III.  ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
IV. VLERËSIMI I LIGJSHMERISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është hartuar në mbështetje të neneve 78 dhe 83, pika 1, të Kushtetutës dhe është harmonizuar me Kodin e Procedurave Administrative, me legjislacionin në fuqi për mjedisin dhe me legjislacionin sektorial në fuqi në Republikën e Shqipërisë.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektligji dhe aktet që do të miratohen në zbatim të tij, synon që të rrisë nivelin e përafrimit me Direktivën 2003/87/KE të Parlamentit evropian dhe e Këshillit, datë 13 tetor 2003 “Për krijimin e një sistemi  për tregtimin e kuotave të shkarkimit të gazeve me efekt serrë brenda BE-së  dhe për ndryshimin e Direktivës së Këshillit 96/61/KE” (“Direktiva e ETS”) dhe me rregulloret zbatuese. 
Rritja e nivelit të përafrimit ka të bëjë me ngritjen e sistemit MRVA, ndërsa skema e tregtimit të kuotave të shkarkimit që parashikohet gjithashtu nga Direktiva 2003/87/KE nuk është pjesë e ndryshimeve aktuale të projektligjit por parashikohet të ngrihet brenda vitit 2028. 
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji ndryshon gjithsej 14 nene dhe 2 shtojca si dhe shton 5 nene të reja në Ligjin nr. 155/2020 “Për ndryshimet klimatike”. 
Tek KREU I – DISPOZITA TË PËRGJITHSHME, ndryshohet neni 3 i ligjit, që përmban përkufizimet. Pjesa më e madhe e ndërhyrjeve kanë të bëjnë me përfshirjen në ligj të përkufizimeve të reja të cilat janë të nevojshme në kuadër të sistemit MRVA. Kështu : 
i. Me paragrafin 4.1 është shtuar përkufizimi « shkarkime GES » . Ky përkufizim është i nevojshëm për të bërë dallimin mes përkufizimit të përgjithshëm të shkarkimeve që përmban ligji për ndryshimet klimatike dhe shkarkimeve specifike që mbulohen nga sistemi MRVA që janë gazet me efekt serrë nga me prejardhje nga subjekte të specifikuara. 
ii. Me paragrafin 44 është shtuar përkufizimi «subjekti i rregulluar». Ky përkufizim u referohet kryesisht subjekteve që përdorin disa lëndë djegëse të përcaktuara, gjatë veprimtarive të tyre në sektorin e ndërtimit, transportit rrugor apo në sektorë të tjerë të përcaktuar. Përkufizimi është i nevojshëm sepse me ndryshimet e vitit 2023 që ka pësuar Direktiva ETS janë shtrirë detyrimet MRVA edhe tek kjo kategori subjektesh. Si rrjedhojë edhe legjislacioni shqiptar duhet të harmonizohet me këto ndryshime. Megjithatë projektligji parashikon që detyrimi për këto subjekte nuk nis menjëherë por 4 vite pas miratimit të akteve nën ligjore zbatuese, siç shpjegohet në mënyrë të hollësishme edhe më poshtë. Në funksion të këtij përkufizimi janë shtuar edhe tre përkufizime të tjera : «depozitues i autorizuar» me paragrafin 38 ; «lëndë djegëse» me paragrafin 41  dhe «magazinë fiskale» me paragrafin 42.  
iii. Me paragrafin 39 është shtuar përkufizimi «Efektet në aviacion të palidhura me shkarkimin e CO2». Edhe ky përkufizim është shtuar në kuadër të ndryshimeve të vitit 2023 të Direktivës ETS. 
iv. Me paragrafin 40 është shtuar përkufizimi «ETS». Ky përkufizim është i nevojshëm për të shpjeguar sistemin e parashikuar nga Direktiva e ETS që përfshin MRVA-në dhe tregtimin e kuotave të shkarkimit. Ky përkufizim shërben gjithashtu për të bërë dallimin mes sistemit MRVA në kuadër të ETS dhe sistemit MRV të rregulluar në një pjesë tjetër të ligjit për ndryshimet klimatike. 

v. Me paragrafin 45 është shtuar përkufizimi «shoqëri e transportit detar». Ky përkufizim është i nevojshëm në kuadër të detyrimeve MRVA të sektorit të transportit detar dhe për të pasqyruar ndryshimet e vitit 2023 që ka pësuar Direktiva e ETS. 
vi. Me paragrafin 43 është shtuar përkufizimi «port i zbarkimit». Edhe ky përkufizim është i nevojshëm për të përcaktuar detyrimet MRVA të sektorit të transportit detar. 

Tek KREU II – POLITIKAT KOMBËTARE PËR NDRYSHIMET KLIMATIKE, ndryshohet neni 5 në lidhje me strategjinë dhe planet kombëtare për ndryshimet klimatike. Ky ndryshim nuk lidhet me detyrimet MRVA, por me nevojën e përditësimit të dokumentave strategjike të shqipërisë mbi ndryshimet klimatike në kuadër të detyrimeve ndërkombëtare të vendit. Kështu ndryshimi parashikon që Strategjia kombëtare për ndryshimet klimatike ndryshohet çdo 10 vjet dhe jo çdo 4 vjet si në variantin ekzistues të ligjit. Ndërsa dy planet kombëtare që janë pjesë përbërëse e strategjisë – Plani Kombëtar për Zbutjen e Gazeve me Efekt Serrë (NMP) dhe Plani Kombëtar për Përshtatjen ndaj Ndryshimeve Klimatike (NAP) – do të rishikohen çdo 5 vjet dhe jo çdo 4 vjet si në variantin ekzistues të ligjit. Me këto ndryshime i jepet strategjisë kombëtare mundësia për të hedhur bazat e një planifikimi afatgjatë, ashtu siç është e përshtatshme për dokumentet strategjike. Gjithashtu bëhet dallimi mes Strategjisë si dokument më afatgjatë dhe më gjithëpërfshirës planifikimi dhe planeve kombëtare si dokumenta planifikimi më specifike dhe afat mesme. Vlen të përmendet se si pjesë përbërëse e Strategjisë kombëtare për ndryshimet klimatike është përfshirë edhe Strategjia afatgjatë për zhvillimin me emetim të ulët (LT-LEDS). Përfshirja e kësaj pjese të posaçme tek Strategjia Kombëtare e ndryshimeve klimatike e sjell shqipërinë më pranë angazhimeve dhe standardeve ndërkombëtare, si dhe e bën strategjinë gjithëpërfshirëse, duke trajtur të gjitha çështjet specifike të klimës në një dokument të vetëm të harmonizuar. 
Pas nenit 7, është shtuar neni 7/1 që përmban disa parashikime specifike në lidhje me masat për përshtatjen ndaj ndryshimeve klimatike. U konsiderua e dobishme përfshirja e një neni të posaçëm për përshtatjen ndaj ndryshimeve klimatike për shkak të rëndësisë së masave të përshtatjes. 
Tek KREU III – SHKARKIMET E GES-IT NGA BURIMET E LËVIZSHME E TË PALËVIZSHME, PRODUKTET DHE SUBSTANCAT – bëhen ndryshimet kryesore. Vlen të shpjegohet se Kreu III është zemra e ligjit për ndryshimet klimatike pasi është kreu me përmbajtjen më të gjatë dhe më domethënëse. Kreu III ndahet në VI seksione dhe përmban 15 nene. Është parë e nevojshme që një pjesë e konsiderueshme e Kreut III të ndryshohet rrënjësisht, pasi në këtë kre janë dispozitat kryesore të sistemit MRVA. Pjesa më e madhe e ndryshimeve është kryer në Seksionin I, i cili është ndryshuar dhe zëvendësuar tërësisht, sepse janë ndryshuar të pesta nenet e seksionit si dhe janë shtuar 3 nene të reja. 
Më konkretisht ndryshimet e Seksionit I të Kreut III janë: 
i. Neni 8 i ligjit ekzistues për ndryshimet klimatike, “Monitorimi, raportimi dhe verifikimi i shkarkimeve të GES-it nga instalimet”, ndryshohet dhe zëvendësohet nga neni 8 i projektligjit. Pavarësisht se numri mbetet i njëjtë ndryshon përmbajtja. Neni 8 i projekligjit ndryshues, në dallim nga neni 8 i ligjit ekzsitues nuk parashikon detyrimet MRVA vetëm për instalimet por për të gjitha subjektet dhe konkretisht: për operatorin e instalimit, subjektin e rregulluar, operatorët e avionëve dhe shoqëritë e transportit detar. Një vlerë e shtuar e nenit 8 të projektligjit ndryshues është parashikimi në paragrafin 2 të tij i të gjitha akteve nën ligjore që do të miratohen për të bërë të zbatueshme detyrimet MRVA të secilit nga subjektet që i nështrohen këtij detyrimi.   
ii. Neni 9 i ligjit ekzistues për ndryshimet klimatike, “Kriteret për përfshirjen e shkarkimeve GES në lejen e mjedisit”, ndryshohet dhe zëvendësohet nga neni 9 i projektligjit. Ky ndryshim është me rëndësi në tre aspekte. Së pari neni 9 i projektligjit ndryshues sjell një detyrim të ri, atë të hartimit dhe paraqitjes tek Agjencia Kombëtare e Mjedisit (AKM) të planit të monitorimit nga operatorët e instalimit dhe nga subjektet e rregulluara. Ky element shërben për të qartësuar procedurën dhe metodologjinë e monitorimit që nuk është e qartë në variantin aktual të nenit 9. Vlen të përmendet se plani i monitorimit e ka prejardhjen nga detyrimet e MRVA të parashikuara nga Direktiva e ETS dhe aktet zbatuese të saj dhe përfshirja e tij në ligj e rrit nivelin e përafrimit. Së dyti neni 9 sjell risinë që detyrimet MRVA shtrihen edhe tek një kategori e re subjektesh të quajtur në ligj ‘subjekti i rregulluar’. Së treti detyrimi për dhënie informacioni mbi shkarkimet e GES-it që në variantin ekzistues të nenit 9 lidhet me procedurën e lejes së mjedisit, me ndryshimet e bëra përfshihet në procedurën e planit të monitorimit. 
iii. Neni 10 i ligjit ekzistues për ndryshimet klimatike, “Aplikimi për leje mjedisi që përfshin shkarkimet e GES-it”, ndryshohet dhe zëvendësohet nga neni 10 i projektligjit. Me ndryshimin e nenit 9 të shpjeguar më sipër ka ndryshuar edhe procedura e aplikimit e rregulluar nga neni 10. Në variantin ekzistues të nenit 10 të ligjit për ndryshimet klimatike parashikohe detyrimi i subjektit që shkarkon GES që të paraqesë në AKM informacione për aktivitietin dhe shkarkimet GES. Aktualisht ky informacion paraqitet nga subjekti bashkë me aplikimin për leje mjedisi për ushtrimin e veprimtarisë. Kjo ndërlidhje midis dy procedurave të ndryshme, shkakton probleme veçanërisht për rastet kur subjekti që gjatë veprimtarisë së tij shkarkon GES dhe si rrjedhojë ka detyrimin të informojë AKM-në, mund të mos klasifikohet në kategorinë e subjekteve që duhet të pajisen me leje mjedisi. Për të shmangur krijimin e boshllëqeve të tilla ligjore/proceduriale, detyrimi për dhënien e informacionit mbi shkarkimet GES është shkëputur nga procedura e lejes së mjedisit dhe është përfshirë në procedurën e posaçme të miratimit të planit të monitorimit nga AKM, si një pjesë e natyrshme e kësaj procedure. Kështu pas ndryshimeve ligjore do të kemi procedura administrative qartësisht të ndara, atë të pajisjes me leje mjedisi për veprimtarinë, sipas rregullimeve të legjislacionit të posaçëm për lejet e mjedisit, dhe procedurën e hartimit dhe miratimit të planit të monitorimit si procedure të posaçme vetëm për shkarkimet GES.   
iv. Neni 11 i ligjit ekzistues për ndryshimet klimatike, “Kushtet që duhet të përmbajë leja e mjedisit për shkarkimet e GES-it”, shfuqziohet nga projektligji. Pas shkëputjes së detyrimit për dhënie informacioni nga procedura e lejes së mjedisit, dhe përfshirjes së këtij detyrimi në procedurën e miratimit të planit të monitorimit, neni 11 i ligjit për ndryshimet klimatike bëhet i panevojshëm ndaj përmbajtja e tij shfuqizohet  dhe zëvendësohet nga parashikimet e nenit 10 të projekligjit ndryshues.  
v. Neni 12 i ligjit ekzistues për ndryshimet klimatike, “Ndryshime të instalimeve”, ndryshohet dhe zëvendësohet nga neni 11 i projektligjit. Parimet e nenit 12 të ligjit ekzistues nuk ndryshojnë. Ndryshimet e bëra nga projekltigji ndryshues janë të nevojshme për shkak se është shtuar subjekti i rregulluar si dhe për të pasqyruar ndryshimet në lidhje me planin e monitorimit. 
vi. Me projektligjin ndryshues është shtuar nenin 12 që rregullon monitorimin, raportimin, verifikimin, e shkarkimeve GES nga operatori i instalimit dhe subjekti i rregulluar dhe akreditimin. Ky nen është një risi i projektligjit ndryshues që e ka prejardhjen nga detyrimet MRVA të Direktivës ETS dhe akteve zbatuese të saj. Në ndryshim nga ligji ekzistues që thjesht e përmend detyrimin e monitorimit dhe raportimit, me projektligjin ndryshues përfshihet edhe përshkrimi i hapave kryesore të procedurës së monitorimit, raportimit, verifikimit dhe akreditimit për instalimet dhe subjektet e rregulluara. Ky është një hap para si në përafrimin e legjislacionit me Acquis e BE ashtu edhe në qartësimin e procedurave administrative të shkarkimeve të GES. Procedura e hollësishme e të gjitha fazave të monitorimit, raportimit, verifikimit dhe akreditimit do të rregullohen me aktet nën ligjore të përmendura nga projektligji ndryshues.  
vii. Me projektligjin ndryshues është shtuar nenin 12/1 që rregullon detyrimet MRVA të operatorit të avionit. Ky detyrim mbulohet pjesërisht nga neni 13 paragrafi 6 i ligjit për ndryshimet klimatike. Megjithatë ishte e nevojshme që ky nen të ndryshohej. Së pari u shtua detyrimi i akreditimit që nuk ishte përfshirë por që duhet përfshirë për të pasqyruar kërkesat e Direktivës ETS. Së dyti u hoq detyrimi MRVA për fluturimet që ndodhin brenda aeroporteve të Republikës së Shqipërisë, duke ndjekur linjën e Direktivës ETS që e parashikon këtë detyrim vetëm për fluturimet mes shteteve. Së treti u shtua detyrimi që operatorët e avionëve shqiptarë, të cilët aktualisht raportojnë, apo do të raportojnë në vendet e BE-së në kuadër të detyrimeve MRVA (p.sh Air Albania duhet të rapotojë në Itali)
, të paraqesin edhe tek autoriteti kompetent shqiptar (aviacioni civil apo AKM, sipas vendimit që do të merret) planin e monitorimit dhe raportin e të dhënave të monitorimit të verifikuar. Ky detyrim ka si qëllim t’u mundësojë autoriteteve shqiptare të fillojnë të njihen me dokumentat standarde të monitorimit dhe raportimit të MRVA që përdoren nga BE-ja dhe që në të ardhmen jo të largët do të përdoren edhe nga autoritetet shqiptare. 
viii. Me projektligjin ndryshues është shtuar nenin 12/2 që rregullon detyrimet MRVA të shoqërisë së  transportit detar. Ky detyrim mbulohet pjesërisht nga neni 13 paragrafi 5 i ligjit për ndryshimet klimatike, por si në rastin e aviacionit më sipër, ishte e nevojshme që edhe ky nen të ndryshohej. Edhe këtu u shtua detyrimi i akreditimit që nuk ishte përfshirë por që duhet përfshirë sipas Direktivës ETS. Së dyti u shtua detyrimi që shoqëritë shqiptare të transportit detar që do të raportojnë në vendet e BE-së në kuadër të detyrimeve MRVA të paraqesin edhe tek autoriteti kompetent shqiptar (autoriteti kompetent për transportin detar apo AKM në varësi të vendimit që do merret) planin e monitorimit dhe raportin e të dhënave të monitorimit të verifikuar. Edhe në këtë rast ky detyrim ka si qëllim t’u mundësojë autoriteteve shqiptare të fillojnë të njihen me dokumentat standarde të monitorimit dhe raportimit të MRVA që përdoren nga BE-ja dhe që në të ardhmen jo të largët do të përdoren edhe nga autoritetet shqiptare. 
ix. Me projektligjin ndryshues është shtuar nenin 12/3 që rregullon procedurën e akreditimit të verifikuesve. Shtesa e këtij neni ishte e nevojshme për të siguruar përafrimin e mëtejshëm me Direktivën ETS. Në ligjin ekzsitues mungon tërësisht rregullimi i procedurës së akreditimit të verifikuesve të raportit të të dhënave të monitorimit. Neni 13/3 i projektligjit ndryshues parashikon shkurtimisht këtë detyrim duke përcaktuar se rregullat dhe procedurat e hollësishme do të rregullohen me aktin e posaçëm nën ligjor. 
Ndryshimet e Seksionit II të Kreut III: 

Seksioni II i Kreut III ka aktualisht vetëm një nen, nenin 13 që rregullon Shkarkimet e GES-it nga burimet e lëvizshme. Brenda këtij neni janë përfshirë detyrimet për shkarkimet GES nga disa subjekte të ndryshme: automjetet e reja për pasagjerë dhe automjetet e reja të lehta tregtare; operatorët e avionit dhe aniejt. Meqënëse dispozitat për aviacionin dhe transportin detar mbulohen tashmë nga nenet e reja 12/1 dhe 12/2 të projektligjit ndryshues, kjo pjesë e nenit 13 u shfuqizua (paragrafët 5,6 dhe 7). Pjesa e mbetur e nenit 13 mbi automjetet e reja për pasagjerë dhe automjetet e reja të lehta tregtare (paragrafët 1,2,3 dhe 4), nuk u ndryshua në përmbajtje por u ri-numërua dhe ri-emërua. Më konkretisht tashmë kjo pjesë e nenit 13 rregullohet nga neni 14/1 që quhet ‘shkarkimet nga automjetet e reja’. Si rrjedhojë e këtij ndryshimi Seksioni II i Kreut III u shfuqizua tërësisht dhe neni 14/1 tashmë është pjesë e Seksionit III  të Kreut III, që quhet “Shkarkimet e ges-it nga sektorë të tjerë”.    

Ndryshimet e Seksionit II të Kreut III: 

Ndryshimet e bëra në seksionin I prekin edhe dispozitat e Seksionit IV. Më konkretisht neni 15 që rregullon shkarkimet nga lëndët djegëse shfuqizohet pasi është zëvendësuar nga parashikimet e neneve 8, 9, 10, 11 dhe 12 mbi subjektin e rregulluar. 
KREU VI - INVESTIMET DHE FINANCIMET E GJELBËRTA - pëson një ndryshim. Konkretisht ndryshohet neni 33 që rregullon fondin e gjelbër për klimën. Me ndryshimin e paragrafit 4 të nenit 33 është përcaktuar në ligj se kush do të jetë Autoriteti Kombëtar i Përcaktuar (NDA). Gjithashtu për të garantuar se NDA do të ketë mbështetjen dhe ekspertizën teknik të nevojshme për ushtrimin e funksioneve, është parashikuar kompetenca e ministrit përgjegjër për mjedisin për të përcaktuar procedurën dhe formën e bashkëpunimit mes NDA-së dhe ekspertizës teknike. 
KREU VII – DISPOZITA KALIMTARE DHE TË FUNDIT – pëson një sërë ndryshimesh të domosdoshme si pasojë e ndryshimeve të kryera në dispozitat thelbësore të ligjit. 
i. Neni 34, kundërvajtjet ndryshon në dy drejtime. Së pari, për shkak të vëmendjes së rritur ndaj ndryshimeve klimatike dhe nevojës që të zbatohen detyrimet MRVA nga subjektet, rritet me 50% masa e gjobave. Së dyti bëhen disa rregullime dhe saktësime për sa i përket ekzekutueshmërisë së gjobave. 
ii. Neni 35, menaxhimi i informacionit pëson disa ndryshime. Shtohet paragrafi 2/1 që parashikon detyrimet e autoriteteve të aviacionit civil dhe transportit detar për të përcjellë tek AKM planin e monitorimit dhe raportin e të dhënave të monitorimit të shkarkimeve të GES-it të operatorit të avionit dhe shoqërisë së transportit detar. Kjo shtesë bëhet e nevojshme për shkak të risive të sjella nga nenet 12/2 dhe 12/3 të projektligjit ndryshues. Në të njëjtën linjë ndryshohet edhe paragrafi 5 i nenit 35. 

iii. Neni 36, raportimi, ndryshon gjithashtu për shkak të ndryshimeve të sjella nga projekltigji ndryshues për detyrimet MRVA.   
iv. Neni 37, aktet nënligjore, gjithashtu ndryshohet si pasojë e ndryshimeve tek detyrimet MRVA. Kështu ndryshohen aktet nën ligjore të parashikuara në paragrafin 1 të nenit 37, disa prej të cilat hiqen sepse tashmë janë miratuar, disa të tjera ri-numërohen. Pas paragrafit 1 shtohen paragrafët 1/1 dhe 1/2 për të parashikuar miratimin e akteve të reja nën ligjore. Vlen të përmendet se sipas paragrafit 1/1 aktet nën ligjore për detyrimet MRVA të instalimeve dhe subjekteve të rregulluara do të miratohen brenda 6 muajve nga hyrja në fuqi e ndryshimeve të ligjit për ndryshimet klimatike. Ndërsa sipas paragrafi 1/2 aktet nën ligjore për detyrimet MRVA të shoqërive të transportit detar do të miratohen brenda 4 viteve nga hyrja në fuqi e ndryshimeve të ligjit për ndryshimet klimatike. Paragrafi 3 i nenit 37 shfuqizohet si pasojë e ndryshimeve të bëra në Seksionin I të Kreut III. 
v. Pas nenit 38 shtohet neni 38/1 që rregullon fillimin gradual të efekteve të detyrimeve MRVA për instalimet, subjektet e rregulluara, operatorët e avionit dhe shoqëritë e transportit detar. Ky nen është shumë i rëndësishëm si për zbatimin e detyrimeve MRVA ashtu edhe për përmbushjen e detyrimeve të ndërmarra nga Shqipëria në kuadër të Direktivës ETS. Kështu në lidhje me operatorët e instalimeve, që kanë qënë subjekt i detyrimeve të monitorimit dhe raportimit që në vitin 2020, është parashikuar se detyrimet e tyre do të nisin të zbatohen sipas paketës së re ligjore, menjëherë pas hyrjes në fuqi të akteve nën ligjore zbatuese, të cilat do të miratohen brenda vitit 2025 (6 muaj nga hyrja në fuqi e ndryshimeve të ligjit). Kjo kohë konsiderohet e mjaftueshme që operatorët e instalimit të njihen dhe të përshtaten me procedurat e reja MRVA. Për subjektet e rregulluara, që janë subjekte të prekura për herë të parë nga detyrimet MRVA edhe nga vetë Direktiva e ETS, është parashikuar një afat më i gjatë, konkretisht 4 vite pas hyrjes në fuqi të akteve zbatuese (brenda vitit 2028). Kjo periudhë më e gjatë konsiderohet e nevojshme si për ngritjen dhe funksionimin e plotë të sistemit MRVA, rritjen e kapaciteteve edhe për institucionet publike por edhe përshtatjen e subjekteve të rregulluara me detyrimet MRVA. Edhe për operatorët e avionit dhe shoqëritë e transportit detar detyrimet MRVA do të hyjnë në fuqi 4 vite pas hyrjes në fuqi të akteve zbatuese (brenda vitit 2028). Ky detyrim shtyhet edhe për këto subjekte, kryesisht sepse në përputhje me Direktivën ETS, si operatorët shqiptar të avionit ashtu edhe shoqëritë shqiptare të transportit detar që kryejnë udhëtime në vendet e BE-së, i nënshtrohen detyrimeve MRVA në BE. Kështu shkarkimet e këtyre subjekteve janë gjithsesi të mbuluara nga detyrimet MRVA në kuadër të BE-së dhe Shqipëria mund të marrë kohën e mjaftueshme për të ngritur sistemin MRVA dhe për ta bërë atë funksional për të gjithë subjektet. 
SHTOJCAT e ligjit për ndryshime klimatike pësojnë disa ndryshime. Ligji për ndryshimet klimatike ka aktualisht  3 Shtojca : Shtojcën I, Shtojcën II (A dhe B), Shtojcën III (A dhe B).  
Shtojca II, në lidhje me instalimet, pëson disa ndryshime me qëllim ri-organizimi por pa ndryshuar përmbajtjen. Ka tre shtesa me rëndësi në Shtojcën II. 
Shtohet Shtojca II. A që specifikon operatorët e aviacionit që i nënshtrohen detyrimeve MRVA. Kjo shtesë është në përputhje me Shtojcën 1 të Direktivës ETS dhe e rrit shkallën e përputhshmërisë së ligjit për ndryshimet klimatike.  
Shtohet Shtojca II. B në lidhje me transportin detar. Edhe kjo shtesë është në përputhje me Shtojcën 1 të Direktivës ETS dhe shërben për rritjen e shkallës së përputhshmërisë së legjislacionit shqiptar. 
Së fundmi shtohet Shtojca II. C në lidhje me subjektin e rregulluar, që është në përputhje me Shtojcën 3 të Direktivës ETS duke rritur shkallën e përputhshmërisë. 
Shtojca III pëson gjithashtu disa ndryshime në kuadër të ndryshimeve të sjella nga projektligji përsa i përket strategjisë dhe planeve për ndryshimet klimatike dhe dispozitës për përshtatjen ndaj ndryshimeve klimatike. 


VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohen Ministria e Turizmit dhe Mjedisit, Agjencia Kombëtare e Mjedisit për zbatimin e këtij ligji.

VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT
Nëpërmjet urdhërit të Ministrit të Turzmit dhe Mjedisit Nr. 457, Nr.Prot.6561/5,  datë 06.12.2024 u ngrit grupi i punës për rishikimin e Ligjit Nr.155/2020 “Për ndryshimet klimatike” dhe përafrimin e tij me legjislacionin e Bashkimit Evropian, me përbërje të përfaqsuesve të ministrive/insitucioneve të linjës përkatësisht : Ministria e Turizmit dhe Mjedisit, Agjencia Kombëtare e Mjedist, Ministria e Infrastrukturës dhe Energjisë dhe Ministria e Financave.
Më datë 18 Dhjetor u zhvillua tryeza e parë me pjesëmarrje të përfaqësuesve të insititucioneve të linjës (MTM, MF, AKM, MIE) për prezantimin e Draft-projekligjit  dhe më datë 23 Dhjetor 2024 drafti u diskutua në një tryezë më të ngushtë me anëtarët e grupit të punës që përfaqësojnë MIE, si dhe drejtorive përgjegjëse, për të marrë vlerësimin e tyre vecanërisht sa i takon neneve të cilat parashikojnë detyrimet MRVA për “subjektin e rregulluar”, “operatorët e avionit” dhe “shoqëritë e transportit detar”, për të siguruar përputshmërinë e parashikimeve ligjore dhe terminologjisë së përdorur në projekt-ligjin që propozohet me legjislacionet specifike që rregullojnë sektorin e lëndëve djegëse dhe atë të transportit.  
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
M I N I S T R I

Mirela KUMBARO FURXHI
� Vendim i Këshillit të Ministrave nr. 466, datë 3.7.2019 “Për miratimin e dokumentit strategjik dhe të planeve kombëtare për zbutjen e gazeve me efekt serrë dhe për përshtatjen ndaj ndryshimeve klimatike”. 


� Strategjia kombëtare për ndryshimet klimatike, paragrafi 2.1.  


� �HYPERLINK "http://data.europa.eu/eli/dir/2003/87/oj/eng" \h��Direktiva 2003/87/KE e Parlamentit evropian dhe e Këshillit�, �HYPERLINK "http://data.europa.eu/eli/dir/2003/87/oj/eng" \h��datë 13 tetor 2003� �HYPERLINK "http://data.europa.eu/eli/dir/2003/87/oj/eng" \h��“Për krijimin e një ►M9 sistemi ◄ për tregtimin e kuotave të shkarkimit të gazeve me efekt serrë brenda�►�HYPERLINK "http://data.europa.eu/eli/dir/2003/87/oj/eng" \h��M9 BE-së ◄ dhe për ndryshimin e Direktivës së Këshillit 96/61/K�E” dhe rregulloret zbatuese. 


� Rregullore zbatuese e Komisionit (BE) 2018/2066, datë 19 dhjetor 2018 mbi monitorimin dhe raportimin e shkarkimeve të gazeve me efekt serrë në zbatim të Direktivës 2003/87/KE të Parlamentit Evropian dhe të Këshillit dhe ndryshimin e Rregullores së Komisionit (BE) Nr 601/2012; Rregullore Zbatuese e Komisionit (BE) 2018/2067, datë 19 dhjetor 2018 për verifikimin e të dhënave dhe për akreditimin e verifikuesve në zbatim të Direktivës 2003/87/KE të Parlamentit Evropian dhe të Këshillit. 


� Ratifikuar me ligjin Nr.9590, datë 27.7.2006 “Për ratifikimin e “marrëveshjes së stabilizim-asociimit ndërmjet republikës së shqipërisë dhe komuniteteve europiane e shteteve të tyre anëtare”. 


� Progres Raporti i Komisionit për Shqipërinë, datë 30.10.2024, fq. 87. 


�HYPERLINK "https://neighbourhood-enlargement.ec.europa.eu/document/download/a8eec3f9-b2ec-4cb1-8748-9058854dbc68_en?filename=Albania%20Report%202024.pdf"��*a8eec3f9-b2ec-4cb1-8748-9058854dbc68_en� 


� Miratuar më 14 maj 2024, me anë të Rregullores 2024/1449 të Bashkimit Evropian “Për miratimin e Facilitetit të Reformave dhe Rritjes për Ballkanin Perëndimor”.


� Vendim i Këshillit të Ministrave nr. 621, datë 10.10.2024 “Për miratimin e dokumentit të politikës “Agjenda Kombëtare e Reformave 2024–2027”, në kuadër të instrumentit të bashkimit evropian “Faciliteti për Reforma dhe Rritje për Ballkanin Perëndimor”. 


� VKM nr. 621, datë 10.10.2024, Tabela ‘Agjenda Kombëtare e Reformave’, Fusha 4, Komponenti 4.3. 


� Rregullore e Komisionit (BE) 2024/1030 e datës 27 mars 2024 që ndryshonRregulloren (KE) Nr. 748/2009 në lidhje me përditësimin e listës së operatorëve të avionëve që kryen një aktivitet aviacioni të renditur në Aneksin I të Direktivës 2003/87/KE të Parlamentit dhe Këshillit. 

